
Khulasah 

Pendalilan akal berasaskan ilmu mantik merupakan 

salah satu sumber penting dalam membahaskan 

persoalan akidah, selain daripada sumber utama al-

Qur’an dan Hadith. Kedudukan dalil akal diiktiraf oleh 

ulama Ahl al-Sunnah wa al-Jama’ah kerana ia 

berkemampuan untuk menghasilkan keyakinan 

sehingga terbentuk keimanan kepada Allah SWT. 

Salah satu bentuk pendalilan akal dalam perbahasan 

akidah ialah al-qiyas yang meliputi al-qiyas al-usuli 

dan al-qiyas al-mantiqi. Sorotan menunjukkan berlaku 

polemik kerana timbulnya salah faham tentang 

persamaan dan perbezaan kedua-dua bentuk al-qiyas 

tersebut, bahkan tidak kurang yang menyangka 

bahawa al-qiyas al-usuli hanya untuk fikah, manakala 

al-qiyas al-mantiqi pula untuk akidah sahaja. 

Menerusi kaedah analisis kandungan dokumen, tulisan 

ini akan meneliti konsep serta kedudukan al-qiyas al-

usuli dan al-qiyas al-mantiqi dalam pendalilan akidah, 

sama ada kedua-duanya boleh digunakan dalam 

perbahasan akidah atau sebaliknya. Kajian mendapati 

bahawa kaedah pendalilan al-qiyas al-usuli dan al-

qiyas al-mantiqi boleh digunakan dalam perbahasan 

akidah dan mempunyai kelebihan serta kekuatan 

tersendiri dalam menghasilkan kesimpulan dan 

keyakinan. 

Kata kunci: al-qiyas al-usuli; al-qiyas al-mantiqi; 

akidah; mantik. 

Abstract 

Logical reasoning is one of the main source of the 

theological discussion besides al-Qur’an and Hadith. 

The position of logical reasoning was recognized by 

scholars of Ahl al-Sunnah wa al-Jama’ah to generate 

confidence of belief in Allah SWT. Al-qiyas al-usuli 

and al-qiyas al-mantiqi are concepts of al-qiyas which 

is part of logical reasoning. The past literatures 

indicate that the polemic occur between the both 

concept of al-qiyas because of misunderstanding 

about equations and differences between al-qiyas al-

usuli and al-qiyas al-mantiqi. Moreover, others 

thought al-qiyas al-usuli applies only in fiqh and al-

qiyas al-mantiqi only in theology. This study employs 

content analysis methodology to examine the concepts 

and position of al-qiyas al-usuli and al-qiyas al-

mantiqi in theological reasoning. This study found that 

the both concept can be applied in theological 

discussion and have capability to generate conclusions 

and beliefs. 

Keywords: al-qiyas al-usuli; al-qiyas al-mantiqi; 

aqidah; logic. 

Pendahuluan 

Metodologi pendalilan dalam akidah Islam menurut 

kerangka Ahl al-Sunnah wa al-Jama’ah, khususnya 

Asha’irah dan Maturidiyyah, terdiri daripada dua sumber 

iaitu dalil naqli dan dalil ‘aqli. Dalil naqli merujuk kepada 

nas-nas al-Qur’an dan Hadith Rasulullah SAW, manakala 

dalil ‘aqli merujuk kepada penyusunan bukti-bukti yang 

diyakini oleh akal manusia.1 Ulama Ahl al-Sunnah wa al-

Jama‘ah juga bersepakat mengiktiraf dalil naqli sebagai 

sumber utama dalam menetapkan akidah yang benar, 

kerana kedua-dua sumber ini mempunyai penghujahan 

bersifat qat‘iyyah al-thubuth daripada Rasulullah SAW.2 

Manakala pendalilan ‘aqli pula bertindak sebagai 

mengukuhkan lagi pendalilan naqli dalam mengisbatkan 

keyakinan akidah, dan ia bukan bermaksud sebagai 

mencipta suatu kepercayaan baru yang bertentangan 

dengan dalil naqli daripada al-Qur’an dan Hadith.3 

Selain itu, Ahl al-Sunnah wa al-Jama’ah juga 

menyatakan bahawa semua kewajipan agama hanya boleh 

diketahui melalui al-Qur’an dan Hadith sahaja. Sedangkan 

berkaitan dengan menetapkan keyakinan pula, ia diperoleh 

dengan kekuatan akal fikiran.4 Menurut al-Ghazali (m. 

505H/1111M), ulama Ahl al-Sunnah wa al-Jama‘ah 

mempunyai pandangan khusus mengenai peranan akal 

dalam pendalilan akidah, iaitu mengambil sikap 

pertengahan dan tidak berlebih-lebihan dalam menerima 

atau menolak akal. Malah Ahl al-Sunnah wa al-Jama’ah 

menjelaskan bahawa keharusan menggunakan akal dalam 

mengemukakan hakikat kepercayaan yang terkandung 

dalam dalil naqli mestilah mempunyai peraturan-peraturan 

                                                      
1 Abu Hamid Muhammad bin Muhammad al-Ghazali, “al-Risalah al-

Laduniyyah,” dalam Majmu’at Rasail al-Imam al-Ghazali, ed. 

Ibrahim Amin Muhammad (Qahirah: al-Maktabah al-Tawfiqiyyah, 

t.t), 244; Abi Bakr bin al-Tayyib al-Baqillani, “al-Insaf,” dalam al-

‘Aqidah wa ‘Ilm al-Kalam, ed. Muhammad Zahid al-Kawthari 

(Bayrut: Dar al-Kutub al-‘Ilmiyyah, 2009), 96. 
2 Qahtan ‘Abd al-Rahman al-Duri, al-‘Aqidah al-Islamiyyah wa 

Madhahibuha (Bayrut: Kitab Nashirun, 2012), 23. 
3 Muhammad Abu Zahrah, Tarikh al-Madhahib al-Islamiyyah (Qahirah: 

Dar al-Fikr al-‘Arabi, 1996), 170-171. 
4 Abu al-Wafa al-Ghanimi al-Taftazani, ‘Ilm al-Kalam wa Ba’d 

Mushkilatih (Qahirah: Dar al-Thaqafah, t.t), 153. 

tertentu seperti akal tidak mendahului dalil naqli dan 

sebagainya.5 

Walau bagaimanapun, sikap wasatiyyah Ahl al-

Sunnah wa al-Jama’ah ini ditolak oleh Hashawiyyah 

(Ghulat al-Hanabilah) dan Salafiyyah Wahabiyyah yang 

memandang bahawa akal tidak mempunyai sebarang 

kemampuan untuk menghasilkan keyakinan. Mereka juga 

berpendapat bahawa sumber pendalilan akidah hanya zahir 

dalil naqli daripada al-Qur’an dan Hadith sahaja, tanpa 

memerlukan huraian atau campur tangan akal.6 Manakala 

Mu’tazilah pula sebaliknya, iaitu berpegang bahawa akal 

adalah sumber pendalilan paling utama dalam akidah 

dengan mengetepikan dalil naqli.7 Dalam hal ini, 

Mu’tazilah didapati terlalu berlebihan menerima akal, 

sedangkan Hashawiyyah dan Salafiyyah Wahabiyyah 

terlalu menolak akal, sehingga Ibn Taimiyyah mendakwa 

bahawa Asha’irah mengambil sumber pendalilan akal 

daripada metodologi aliran sesat Mu’tazilah dan falsafah 

Yunani.8 

Perselisihan tersebut akhirnya telah mengundang 

polemik sehingga membawa kepada pepecahan serta gejala 

sesat-menyesat, malah kafir-mengkafir, dalam kalangan 

umat Islam.9 Hakikatnya, al-Qur’an dan Hadith serta fakta-

                                                      
5 Abu Hamid Muhammad bin Muhammad al-Ghazali, al-Iqtisad fi al-

I’tiqad, ed. Muwaffaq Fawzi al-Jabr (Damshiq: Al-Hikmah, 1994), 

21. 
6 Ibid.; Mustafa Sabri, Mawqif al-‘Aql wa ‘Ilm wa al-‘Alm (Bayrut: Dar 

al-Ihya’ al-Turath al-‘Arabi, 1981), 1:52. 
7 Abi al-Fath Muhammad ‘Abd al-Karim bin Abi Bakar al-Sharastani, 

al-Milal wa al-Nihal, ed. Amir ‘Ali Mahna dan ‘Ali Hasan Fa’ur 

(Bayrut: Dar al-Ma’rifah, 1993), 1:56. 
8 Taqi al-Din Ahmad bin Taymiyyah al-Harrani, Majmu’ah al-Fatawa, 

ed. ‘Amr al-Jazar dan Anwar al-Baz (Mansurah: Dar al-Wafa’, 2005), 

8:137. 
9 Muhammad Rashidi Wahab dan Mohd Faizul Azmi, “Kedudukan Akal 

Dalam Pendalilan Akidah”, Jurnal Teknologi: Sosial Sciences 63(1) 

(Julai 2013), 31-39. 

fakta sejarah banyak menunjukkan bukti tentang Islam 

sebagai agama yang bertepatan dengan akal. Al-Qur’an 

secara umumnya merupakan sebuah kitab yang sentiasa 

menyeru kepada pembebasan akal daripada pemikiran yang 

sempit dengan membawa pelbagai pendekatan dan 

pengajaran bagi menjadikan akal sebagai neraca penilaian 

bagi setiap perkara.10 Maka kewujudan dalil ‘aqli dalam al-

Qur’an yang menyeru manusia agar merenung dan berfikir 

tentang kejadian yang terdapat di langit dan bumi adalah 

semata-mata untuk membina keyakinan mereka terhadap 

kewujudan dan kekuasaan Allah SWT. Firman Allah SWT: 

َالسَّم او اتيَأَ  َم ل كُوتي َي  نْظرُُواَفِي َاللَّهََُُّو لَْ  َو م اَخَ ل قَ  مينَََْو الْْأَ رْْضِي
َاقْت َ  َق دي َح دييثٍَش يْءٍَو أ نَْع س ىَٰأ نَْي كُون  َف بيأ ي ي لُهُمَْۖ َأ ج  َب 

نُونَ  هَُيُ ؤْمي    ب  عْد 
Terjemahan: Apakah mereka tidak 

memerhatikan kerajaan langit dan bumi dan 

segala sesuatu yang diciptakan Allah, dan 

(memikirkan) kemungkinan telah dekatnya 

kebinasaan mereka? Maka kepada berita 

manakah lagi sesudah (datangnya al-Qur’an) itu 

mereka akan beriman? 

Al-A‘raf (7):185 

Justeru, daripada beberapa kaedah penghujahan akal 

dalam akidah, al-qiyas merupakan salah satu kaedah 

terpenting bagi pendalilan mantik. Kepentingan al-qiyas 

dalam pendalilan akidah dapat dibuktikan oleh penggunaan 

kaedah ini dalam pelbagai karya akidah ulama Ahl al-

Sunnah wa al-Jama’ah semenjak zaman Salaf sehingga 

zaman Khalaf kini. Walau bagaimanapun, berdasarkan 

perbincangan penulis dengan beberapa orang pengkaji 

daripada jurusan pengajian Islam, didapati masih terdapat 

                                                      
10 ‘Abd al-Halim Mahmud, al-Islam wa al-‘Aql (Qahirah: Dar al-

Ma’arif, t.t), 15-17. 

kekeliruan tentang pendalilan al-qiyas al-usuli dan al-qiyas 

al-mantiqi dalam perbahasan akidah. Hal tersebut 

disebabkan istilah al-qiyas dalam perbincangan akidah 

selalunya dikaitkan dengan pendalilan akal al-qiyas al-

mantiqi dan bukannya al-qiyas al-usuli.  

Kekeliruan ini mungkin disebabkan kurangnya 

penelitian atau pembacaan terhadap kajian para ulama Ahl 

al-Sunnah wa al-Jama’ah tentang perkara ini, sehingga 

perbezaan yang halus sebegini tidak dapat difahami dengan 

baik. Oleh itu, menerusi kaedah analisis kandungan 

dokumen daripada sumber primer dan sekunder berautoriti, 

selain bertujuan meluruskan salah faham terhadap beberapa 

isu, tulisan ini membincangkan tentang perselisihan dan 

persamaan kaedah al-qiyas itu yang meliputi al-qiyas al-

usuli dan al-qiyas al-mantiqi dalam pendalilan ‘aqli akidah. 

Kemudian penulis akan menganalisis konsep serta 

kedudukan al-qiyas al-usuli dan al-qiyas al-mantiqi dalam 

pendalilan akidah, sama ada kedua-duanya sesuai dijadikan 

hujah yang boleh memberikan keyakinan atau sebaliknya. 

Keyakinan Sebagai Ilmu Dalam Akidah 

Akidah ialah suatu perkara yang berkaitan dengan iktikad 

dan keyakinan di dalam hati sehingga jiwa menjadi tenang 

kerana tiada lagi keraguan dan kesamaran untuk beriman 

kepada Allah SWT.11 Mengenal Allah SWT (ma’rifah 

Allah) merupakan kewajipan paling utama bagi 

memperolehi keimanan agar keyakinan seseorang mukallaf 

terhadap Allah SWT sentiasa terpelihara.12 Dimaksudkan 

dengan ma‘rifah Allah tersebut ialah keyakinan yang teguh 

dan berbetulan dengan hakikat yang sebenar serta disertai 

oleh dalil tertentu.  

                                                      
11 Hasan al-Banna, al-‘Aqa’id, ed. Ridwan Muhammad Ridwan 

(Iskandariyyah: Dar al-Da‘wah, 1421H), 7. 
12 Ibrahim bin Muhammad bin Ahmad al-Bayjuri, Tuhfah al-Murid 

Sharh Jawharah al-Tawhid (Bayrut: Dar al-Kutub al-‘Ilmiyyah, 

2001), 45. 

Dalam hal ini, penekanan terhadap aspek keyakinan 

sangat penting dengan syarat keyakinan tersebut mesti 

berbentuk jazm (keyakinan yang teguh) sepenuhnya tanpa 

dimasuki oleh unsur-unsur zan, shak atau wahm. Manakala 

keyakinan yang jazm ini pula terhasil daripada dalil-dalil 

bersifat qat’iyyah al-thubut sahaja, sama ada ia berbentuk 

ijmali (ringkas) atau tafsili (terperinci).13 

Istilah ilmu sering kali dikaitkan dengan keimanan dan 

keyakinan kerana pengertian iman itu sendiri ialah 

membenarkan dengan hati secara pasti bersesuaian dengan 

dalil atau bukti. Dalam hal ini, al-Baqillani (m. 

403H/1013M) contohnya, mendefinisikan ilmu sebagai 

mengetahui (ma’rifah) tentang objek (atau perkara) yang 

diketahui (ma’lum) sebagaimana (hakikat) keadaannya.14 

Maka keyakinan hati yang tidak sampai kepada peringkat 

hakikat kepastian, ia tidak disebut sebagai iman dan ilmu, 

malah ia dikenali sebagai zan sahaja.15 Perkara ini 

dijelaskan oleh al-Qur’an seperti mana berikut: 

لَيسَُِإ ِ رَةِ   ينَِلََِيؤُْم نُونَِب الْْخ 
ِالََّّ ونَِالمَِْنَّ ِمُّ

ُ
 نثَِْلََئ كَةَِتسَْم يَةَِالْ

إ نِْيتََّب عُونَِإ ِ ِِۖ م نِْع لمٍْ ِلََِوَمَاِلهَُمِْب هِ  نَّ ِالظََّّ ِِۖوَإِنَّ نَّ ِالظََّّ ِِلََّ يُغْنِ 
ِشَيئْاً  م نَِالَْْق  

Terjemahan: Sesungguhnya orang-orang yang 

tidak beriman kepada kehidupan akhirat, 

mereka benar-benar menamakan malaikat itu 

dengan nama perempuan. Mereka tidak 

mempunyai pengetahuan tentang itu dan 

mereka tidak lain hanyalah mengikuti sangkaan 

                                                      
13 Al-Duri, al-‘Aqidah al-Islamiyyah wa Madhahibuha, 24. 
14 Abi Bakar Muhammad bin Tayyib al-Baqillani, al-Tamhid (Bayrut: 

Maktabah al-Sharqiyyah, 1957), 6. 
15 Muhammad bin Abi Bakar bin ‘Abd al-Qadir al-Razi, Mukhtar al-

Sihah (Lubnan: Maktabah Lubnan, 1989), 656; Fathi Muhammad 

Salim, al-Istidlal bi al-Zanni fi al-‘Aqidah (Bayrut: Dar al-Bayariq, 

1981), 11. 

sedangkan sesungguhnya sangkaan itu tiada 

berfaedah walaupun sedikit terhadap 

kebenaran. 

Al-Najm (53): 27-28 

كۡثََهُُمِۡإ ِ
َ
يتََّب عُِأ ِٱوَمَاِ ِظَنًّاِۚإ نَّ ِشَِۡلََّ ِم نَِٱلَْۡق   ِلََِيُغۡنِ  نَّ ٔ ٔاًِۚلظََّّ

ب مَاِيَفۡعَلُونَِ ُِۢ ِعَل يمُ َ ِٱللََّّ ِإ نَّ
Terjemahan: Dan kebanyakan mereka tidak 

mengikuti kecuali melalui sangkaan sahaja. 

Sesungguhnya sangkaan itu tidak sedikitpun 

berguna untuk mencapai kebenaran. 

Sesungguhnya Allah Maha Mengetahui apa 

yang mereka kerjakan. 

Yunus (10):36 

Menurut al-Maydani, ulama Ahl al-Sunnah wa al-

Jama’ah telah menetapkan sekurang-kurangnya tiga kaedah 

dalam menentukan tahap keyakinan sehingga 

menghasilkan hakikat ilmu, iaitu melalui pancaindera, 

pendalilan akal dan perkhabaran yang benar.16 Pertama, 

pancaindera. Pada diri manusia terdapat lima pancaindera 

yang mempunyai kemampuan untuk mendengar, melihat, 

menghidu, merasa dan menyentuh. Pancaindera tersebut 

dapat memberikan keyakinan kepada manusia kerana ia 

bertindak sebagai pemberi maklumat untuk membuktikan 

sesuatu hakikat. Contohnya, manusia yakin dengan 

kewujudan diri sendiri dan orang sekeliling, keberadaan 

mereka di atas muka bumi serta kewujudan perkara-perkara 

lain.17 Semua keyakinan ini dibuktikan oleh pancaindera 

yang sempurna. 

                                                      
16 ‘Abd al-Rahman Hasan Habannakah al-Maydani, al-‘Aqidah al-

Islamiyyah wa Ususuha (Damshiq: Dar al-Qalam, 2004), 31-45. Lihat 

juga penjelasan di bawah, yang membincangkan mengenai enam jenis 

madarik al-yaqin atau epistemologi dalam akidah. 
17 Ibid. 

Kedua, akal. Melalui kaedah pendalilan akal seperti 

penelitian secara ilmiah, analisis, pembuktian dan 

penyusunan maklumat, ia dapat memberikan keyakinan 

kepada manusia untuk menggunakan akal dalam 

menghasilkan ilmu. Contohnya, manusia menggunakan 

akal untuk menentukan bilangan seribu lebih banyak 

daripada seratus, atau bilangan dua lebih besar daripada 

satu, mengetahui pintu diketuk oleh seseorang apabila 

terdengar bunyi pintu diketuk dan sebagainya lagi. Maka 

setiap perkara yang dihasilkan melalui pendalilan akal 

dapat memberi keyakinan, seterusnya ia boleh menjadi 

pegangan dalam kepercayaan.18 Pendalilan akal ini yang 

dikaitkan secara khusus dengan penggunaan al-qiyas dalam 

ilmu mantik bagi mengisbatkan prinsip-prinsip akidah 

Islam dan menolak aliran-aliran yang bertentangan dengan 

Ahl al-Sunnah wa al-Jama’ah.  

Ketiga, perkhabaran yang benar. Keyakinan juga 

dapat diperolehi melalui perkhabaran benar dan mutawatir 

yang disampaikan sekumpulan manusia kepada manusia 

lain. Contohnya, manusia mengetahui mengenai 

kewujudan negara China tanpa perlu melihatnya dan tidak 

juga dibuktikan kewujudannya melalui dalil-dalil akal. 

Tetapi kewujudan negara tersebut sampai kepada mereka 

melalui perkhabaran yang disampaikan oleh sekumpulan 

manusia lain yang pernah ke China. Keadaan ini jelas 

menunjukkan bahawa perkhabaran yang mutawatir akan 

memberikan keyakinan, bahkan perkhabaran tersebut 

menghasilkan ketenangan dalam jiwa seseorang kerana 

mustahil pada akal terdapat sekumpulan manusia yang 

begitu ramai bersepakat untuk berdusta terhadap 

kewujudan negara tersebut.19  

                                                      
18 Ibid. 
19 Ibid. 

Disebabkan itu, pendalilan yang dibuat bagi 

mengisbatkan perkara akidah berdasarkan Hadith ahad20 

adalah tidak termasuk dalam perkhabaran mutawatir yang 

boleh mendatangkan keyakinan. Ulama Ahl al-Sunnah wa 

al-Jama‘ah seperti al-Nawawi (m. 676H/1277M) 

menjelaskan bahawa jumhur umat Islam dalam kalangan 

para sahabat, tabi’in dan selepas mereka telah bersepakat, 

antaranya ulama Hadith, ulama fikah dan ulama akidah, 

tentang ketidakharusan Hadith ahad untuk dijadikan hujah 

dalam perkara usul akidah, kerana Hadith ahad akan 

menghasilkan zan yang tidak membawa kepada 

keyakinan.21 Namun pendirian tersebut tidak dipersetujui 

oleh beberapa pihak termasuklah golongan Salafiyyah 

Wahabiyyah yang berpendapat bahawa Hadith ahad juga 

boleh membawa kepada keyakinan dan perlu diterima 

sebagai sumber pendalilan akidah, sebagaimana diterima 

Hadith mutawatir.22 
Berdasarkan penjelasan di atas, difahami bahawa 

pendalilan dalam perkara akidah hanya menerima kaedah-

                                                      
20 Hadith mutawatir bermaksud Hadith yang mempunyai bilangan para 

perawi yang ramai pada setiap peringkat sanad sehingga akal dan adat 

menolak kemungkinan para perawi tersebut bersepakat untuk 

melakukan pendustaan terhadap sesuatu Hadith yang diriwayatkan 

oleh mereka dengan bersandarkan kepada pancaindera.Hadith ahad 

pula bermaksud Hadith yang tidak memenuhi syarat-syarat Hadith 

mutawatir atau tidak memenuhi sebahagian dari syarat-syarat 

mutawatir. Lihat Abi Bakar Ahmad bin ‘Ali bin Thabit Khatib al-

Baghdadi, Kitab al-Kifayah fi ‘Ilm al-Riwayah, ed. Zakaria ‘Amyarat 

(Bayrut: Dar al-Kutub al-‘Ilmiyyah, 2006) 16-17; Shihab al-Din 

Ahmad bin Hajar al-‘Asqalani, Nuzhat al-Nazar fi Tawdih Tukhbat al-

Fikr fi Mustalah Ahl al-Athar, ed. ‘Abd Allah bin Dif Allah al-Rahili 

(Riyad: Maktabah al-Malk Fahd al-Wataniyyah Athna’ al-Nashr, 

2001), 55. 
21 Muhyi al-Din Yahya bin Sharf al-Nawawi, Sahih Muslim bi Sharh al-

Nawawi (Qahirah: Matbu‘ah al-Misriyyah bi al-Azhar, 1929), 1:131. 
22 Lihat penbincangan lanjut tentang isu tersebut dalam Muhammad 

Rashidi Wahab dan Mohd Faizul Azmi, “Kedudukan Hadith Ahad 

Dalam Akidah”, Hadith: Jurnal Ilmiah Berimpak 4 (Disember 2012), 

83-96. 

kaedah yang membawa kepada keyakinan sahaja. Ini 

kerana perbincangan akidah merupakan perbahasan paling 

penting dalam kehidupan seseorang manusia, iaitu sama 

ada mereka memilih keimanan atau kekufuran. Oleh itu, 

daripada beberapa kaedah pendalilan tersebut, tulisan ini 

difokuskan kepada kaedah al-qiyas sahaja, iaitu dengan 

mengetengahkan konsep, kedudukan dan penggunaan al-

qiyas al-usuli dan al-qiyas al-mantiqi dalam pendalilan 

akidah Islam. Hal ini bagi membuktikan bahawa kaedah al-

qiyas boleh diterima pakai untuk menghasilkan kesimpulan 

yang memberikan keyakinan sehingga ia dilihat bertepatan 

dengan hakikat ilmu dalam pembentukan akidah Islam.  

Definisi dan Kepentingan al-Qiyas  

Kaedah atau metode al-qiyas merupakan perbahasan 

terpenting dalam perbincangan topik al-istidlal 

(pendalilan) bagi pengajian ilmu mantik. Perbahasan 

tentang al-qiyas ini telah menjadi fokus utama kajian 

mantik klasik semenjak daripada zaman ketamadunan 

Yunani khususnya melalui tokoh seperti Aristotle (m. 

322SM) sehinggalah kedatangan zaman moden yang 

menyaksikan kemunculan mantik moden bertunjangkan 

kepada perbahasan al-istiqra’ (induksi) berasaskan kepada 

metode al-mulahazah wa al-tajribah (pengamatan dan uji 

kaji). Buat beberapa waktu, teori al-qiyas yang 

diperkenalkan oleh Aristotle itu telah berjaya 

mempengaruhi pemikiran umat Islam pada zaman 

kegemilangan ilmu pengetahuan dan begitu juga 

masyarakat Barat pada zaman pertengahan.23 

Jika disoroti aspek definisi, al-qiyas menurut Aristotle 

bermaksud satu penyataan yang tersusun daripada beberapa 

penyataan, bilamana penyataan itu benar, sudah tentu akan 

terhasil satu penyataan benar juga yang dikenali sebagai 

                                                      
23 Mohd Fauzi Hamat, “Pengaruh Mantiq Terhadap Pemikiran Islam” 

(tesis sarjana, Universiti Malaya, Kuala Lumpur, 1996), 85. 

kesimpulan.24 Sedangkan ulama Ahl al-Kalam 

menjelaskan bahawa al-qiyas ialah satu bentuk hujah 

kebenaran melalui pendalilan tidak langsung (al-istidlal 

ghayr al-mubashir) yang boleh menghasilkan sebuah 

kesimpulan atau al-natijah. Kesimpulan yang dihasilkan 

daripada al-qiyas tersebut adalah berasaskan penerimaan 

dua muqadimah yang mempunyai dua al-qadiyyah dan satu 

al-hadd.25  

Manakala ulama Usul al-Fiqh pula menyatakan al-

qiyas bererti menetapkan sesuatu hukum yang tiada nas di 

dalam al-Qur’an dan Hadith dengan cara membandingkan 

dengan sesuatu nas lain yang telah ditetapkan hukumnya 

berdasarkan persamaan ‘illah.26 Secara lebih jelas, al-qiyas 

ialah mengembalikan far’ kepada asl kerana wujudnya 

‘illah yang menghimpunkan keduanya dalam suatu hukum 

yang merangkumi al-qiyas al-‘illah, al-qiyas al-dalalah 

dan al-qiyas al-shibih.27 

Sejarah membuktikan bahawa penggunaan ilmu 

mantik khususnya menerusi kaedah al-qiyas ulama Ahl al-

                                                      
24 Abu Hamid Muhammad bin Muhammad al-Ghazali, al-Qistas al-

Mustaqim (Bayrut: Dar al-Kutub al-‘Ilmiyyah, 1996), 79; ‘Abd al-

Fatah Ahmad al-Fawi, al-Mantiq ‘Ard wa Naqd (Qahirah: Maktabah 

al-Zahra’, 1991), 6. 
25 ‘Abd al-Rahman Hasan Habannakah al-Maydani, Dawabit al-

Ma’rifah wa Usul al-Istidlal wa al-Munazarah (Damshiq: Dar al-

Qalam, 1993), 227. Manakala menurut ‘Isa Manun, al-Ghazali 

berpandangan pengertian istilah al-qiyas sebegini adalah sesuatu yang 

kurang tepat kerana al-qiyas dari sudut bahasa membawa maksud 

menyamakan sesuatu dengan sesuatu yang lain, iaitu menyamakan 

far’ dengan asl disebabkan oleh ‘illah yang sama. Maka istilah al-

qiyas, menurut al-Ghazali, lebih tepat dengan merujuk kepada definisi 

yang diketengahkan oleh ulama Usul al-Fiqh. Lihat ‘Isa Manun, 

Nibras al-‘Uqul fi Tahqiq al-Qiyas (Qahirah: Dar Kutub ‘Arabiyyah, 

2006), 44. 
26 Muhammad Abu Zahrah, Usul al-Fiqh (Qahirah: Dar al-Fikr al-

‘Arabi, t.t), 218. 
27 ‘Abd al-Malik bin Yusuf bin Muhammad al-Haramayn al-Juwayni, 

Matn al-Waraqat (Riyad: Dar al-Sami’i, 1996), 16. 

Kalam telah dipraktikkan semenjak zaman silam oleh 

majoriti ulama Ahl al-Sunnah wa al-Jama’ah, khususnya 

ketika mempertahankan akidah Islam daripada serangan 

aliran bidaah seperti Mu’tazilah, Shi’ah, ateis dan lain-lain. 

Dalam hal ini, al-Ghazali dan al-Razi (m. 606H/1210M) 

dilihat sebagai ulama silam paling menonjol cenderung 

meluruskan dan mengadunkan penggunaan ilmu mantik 

ketika membahaskan persoalan akidah melalui karya-karya 

mereka, sehingga usaha itu menjadi ikutan ulama selepas 

mereka seperti al-Baydawi (m. 685H/1286H), al-Amidi (m. 

631H/1233M), al-Iji (m. 756H/1355M), al-Sanusi (m. 

895H/1490M) dan lain-lain lagi.28 Antara kaedah penting 

dalam ilmu mantik yang digunakan pada dalil ‘aqli akidah 

ialah al-qiyas khususnya berkaitan perbincangan ketuhanan 

melalui pengajian Sifat 20.29  

Namun Ibn Taymiyyah didapati telah mengkritik al-

Ghazali dan al-Razi kerana menggunakan mantik dalam 

pendalilan akidah. Beliau menganggap bahawa al-Baqillani 

adalah lebih baik daripada mereka berdua, kerana tidak 

memasukkan elemen perbincangan ilmu mantik dalam 

perbahasan akidah.30 Antara yang mendapat kritikan keras 

daripada Ibn Taimiyyah ialah kaedah al-hadd dan al-qiyas 

yang dikatakan asasnya diambil daripada falsafah dan 

                                                      
28 Walau bagaimanapun, al-Kindi (m. 252H/866M) dikatakan tokoh 

falsafah Islam pertama yang berperanan memasukkan ilmu mantik 

dalam dunia Islam secara tersusun antaranya melalui usaha 

terjemahan karya-karya falsafah Yunani. Lihat Sayyid ‘Aqil bin ‘Ali 

al-Mahdali, Dirasat fi Falsafah al-Islamiyyah (Qahirah: Dar al-

Hadith, 1993), 17. 
29 Muhammad bin Yusuf bin ‘Umar al-Sanusi, “Umm al-Barahin,” 

dalam Hashiyah al-Dusuqi ‘ala Umm al-Barahin, ed. Muhammad bin 

Ahmad bin ‘Arafah al-Dusuqi (Bayrut: Dar al-Kutub al-‘Ilmiyyah, 

2001), 95-96. 
30 Abu al-Falah ‘Abd al-Hayy Ibn al-‘Imad, Shadharat al-Dhahab fi 

Akhbar Min Dhahab (Qahirah: Maktabah al-Qudsi, 1932), 3:169. 

mantik Aristotle.31 Malah lebih keras daripada itu, Ibn 

Taimiyyah turut menolak ilmu mantik yang dianggapnya 

sebagai ilmu yang tidak memberi sebarang faedah kepada 

orang cerdik dan tidak boleh diambil manfaat pula oleh 

orang bodoh.32 Pada masa yang sama, Ibn Taimiyyah 

dilihat cuba mengemukakan mantik baru yang didakwa 

olehnya lebih menepati ajaran Islam.33  

Kaedah al-qiyas juga digunakan oleh ulama Usul al-

Fiqh dalam mengistinbatkan hukum-hakam fikah, iaitu 

sebagai salah satu sumber yang disepakati selepas al-

Qur’an dan sunnah.34 Al-Shafi‘i (m. 204H/820M) 

merupakan ulama silam pertama menyusun ilmu Usul al-

Fiqh dengan memasukkan penghujahan al-qiyas sebagai 

elemen terpenting ketika berhadapan dengan permasalahan 

fikah yang tidak mempunyai dalil bersifat qat‘i.35 Tindakan 

al-Shafi‘i tersebut dilihat sebagai satu usaha murni beliau 

bagi menjaga kesucian syariat Islam daripada terpesong 

dengan pelbagai ajaran sesat dan bidaah, di samping 

                                                      
31 Taqi al-Din Ahmad bin ‘Abd al-Halim Taymiyyah al-Harrani, al-Radd 

‘ala al-Mantiqiyyin, ed. ‘Abd al-Samad Sharf al-Din al-Kutubi 

(Bayrut: Mu’sasah al-Rayyan, 2005), 39; 129. 
32 Ibid., 45. 
33 Muhammad Fathi ‘Uthman, al-Fikr al-Islami wa al-Tatawwur 

(Kuwait: Dar al-Kuwaytiyyah, 19690, 162. Perbincangan lanjut, lihat 

topik analisis di bawah mengenai al-qiyas al-awla menurut Ibn 

Taymiyyah. 
34 Selain al-Qur’an dan Hadith, penghujahan hukum al-qiyas juga 

bersumberkan ijmak sahabat dalam ijtihad mereka. Para sahabat 

membandingkan hukum far’ dengan hukum asl dan menyamakannya 

setelah mereka yakin bahawa ‘illah hukum far‘ adalah benar-benar 

sama dengan ‘illah hukum asl. Tetapi dalam menghadapi masalah far‘ 

ini, mereka tidak terikat pada suatu anggapan bahawa hukum asl itu 

pastinya berillah yang membolehkannya untuk al-qiyas. Lihat ‘Ala al-

Din ‘Abd al-‘Aziz bin Ahmad al-Bukhari, Kashf al-Asrar ‘an Usul 

Fakhr al-Islam al-Bazdawi (Bayrut: Dar al-Kutub al-‘Ilmiyyah, 

1997), 3:432-433. 
35 Muhammad bin Idris al-Shafi‘i, al-Risalah, ed. Ahmad Muhammad 

Shakir (Bayrut: Dar al-Kutub al-‘Ilmiyyah, t.t), 3:476. 

bertujuan menyelesaikan pelbagai persoalan fikah yang 

tidak didapati dalam al-Qur’an dan Hadith. Maka 

berdasarkan beberapa contoh yang dikemukakan ini, 

didapati kepentingan metode al-qiyas sebagai penghujahan 

ilmu dalam Islam tidak dapat disangkal lagi. 

Konsep al-Qiyas al-Usuli Dalam Pendalilan Akidah 

Secara umumnya, istilah al-qiyas al-usuli seringkali 

dikaitkan dengan konsep al-qiyas yang diketengahkan oleh 

ulama Usul al-Fiqh dalam menyelesaikan permasalahan 

fikah sebagaimana dijelaskan di atas. Namun kaedah al-

qiyas al-usuli turut digunakan dalam perbahasan akidah 

walaupun tidak secara meluas, malah menurut al-Nashshar, 

ia merupakan kaedah yang disepakati penggunaannya 

sebelum kemunculan al-Ghazali yang lebih menekankan 

kaedah al-qiyas al-mantiqi.36 Keadaan tersebut 

menyebabkan kebanyakan ulama menggunakan kaedah al-

qiyas al-mantiqi hasil usaha keras al-Ghazali dalam 

meluruskan kembali mantik Yunani sehingga ia boleh 

dijadikan hujah dalam akidah Islam.37 Dalam hal ini, al-

Buti merupakan salah seorang ulama Ahl al-Sunnah wa al-

                                                      
36 Penelitian penulis mendapati bahawa al-Ash‘ari (m. 324H/935M) 

lebih awal menggunakan atau mempraktikkan kaedah al-qiyas al-

mantiqi dalam perbahasan akidah, khususnya melalui karyanya al-

Luma‘ fi al-Rad ‘ala Ahl al-Zaygh wa al-Bida‘. Namun al-Ghazali 

dianggap tokoh terkehadapan dalam perkara ini kerana beliau 

mempunyai beberapa buah karya khusus berkaitan mantik, dalam 

usahanya untuk meluruskan dan menyusun kembali ilmu mantik 

secara lebih sistematik agar selari dengan Islam. 
37 ‘Ali Sami al-Nashshar, Manahij al-Bahth ‘Ind Mufakkir al-Islam 

(Qahirah: Dar al-Salam, 2008), 85-86. 

Jama‘ah kontemporari38 yang cuba mengetengahkan 

semula al-qiyas al-usuli dalam pendalilan ‘aqli akidah.39 

Dimaksudkan al-qiyas al-usuli dalam perbincangan 

ini ialah menyatukan suatu perkara dengan satu perkara lain 

kerana kedua-duanya berkongsi ‘illah yang sama. Maka 

kaedah al-qiyas al-usuli adalah untuk mengeluarkan ‘illah 

terhadap sesuatu perkara yang diketahui hukumnya, 

kemudian cuba menentukan ‘illah tersebut yang mungkin 

terdapat persamaan pada ‘illah perkara lain yang tidak 

diketahui hukumnya. Setelah meyakini benar wujudnya 

‘illah yang dapat dikongsi oleh sesuatu  perkara yang telah 

diketahui dengan sesuatu perkara yang masih belum 

diketahui hukumnya, maka hukum yang lahir daripada 

‘illah sesuatu perkara yang tidak diketahui hukumnya itu 

dikenali sebagai al-qiyas al-usuli berdasarkan persamaan 

‘illah.40  

‘Illah ini diketahui sama ada daripada penjelasan nas, 

isharat, sabr wa taqsim, dawran dan lain-lain.41 

Contohnya, Allah SWT telah mengharamkan arak melalui 

dalil al-Qur’an42 dengan ‘illah daripada pengharaman itu 

kerana arak memabukkan serta menghilangkan kewarasan 

akal. Maka apa-apa perkara yang memabukkan dan 

menghilangkan kewarasan akal termasuklah dadah dan 

                                                      
38 Lihat biografi dan ketokohan Muhammad Sa‘id Ramadan al-Buti 

secara terperinci dalam Muhammad Rashidi Wahab, “Pemikiran 

Muhammad Sa’id Ramadan al-Buti Dalam Akidah Ilahiyyah” (tesis 

sarjana, Universiti Sultan Zainal Abidin, Terengganu, 2013). 
39 Istilah al-qiyas al-usuli dikenali juga sebagai al-qiyas al-hyar‘i, atau 

disebut al-qiyas al-gha’ib ‘ala al-shahid oleh sebahagian Ahl al-

Kalam. 
40 Muhammad Sa’id Ramadan al-Buti, Kubra al-Yaqiniyyat al-

Kawniyyat: Wujud al-Khalid wa Wazifah al-Makhluq (Damshiq: Dar 

al-Fikr, 2009), 44. 
41 Perbincangan mengenai perkara ini adalah berkaitan masalik al-‘illah, 

iaitu cara-cara untuk mencari dan mengetahui ‘illah yang merangkumi 

takhrij al-manat, tanqih al-manat dan tahqiq al-manat. 
42 Al-Ma’idah (5): 90. 

sebagainya lagi hukumnya adalah haram berdasarkan ‘illah 

pengharaman arak.43 

Kaedah al-qiyas al-usuli ini, menurut Abu Zahrah, 

tidak terkecuali daripada menggunakan peranan logik akal, 

menjadikan ia turut diperselisihkan aplikasinya dalam 

kalangan ulama Islam kepada tiga kumpulan. Golongan 

pertama mewakili jumhur ulama mengharuskan 

penggunaan al-qiyas al-usuli sebagai dasar hukum-hakam 

fikah secara tidak berlebih-lebihan. Golongan kedua ialah 

kelompok Zahiri dan Shi’ah yang menolak penggunaan al-

qiyas al-usuli dengan menanggap tiada ‘illah dalam nas-nas 

al-Qur’an dan Hadith. Manakala golongan ketiga terdiri 

daripada mereka yang terlalu memperluaskan penerimaan 

al-qiyas al-usuli sehingga mengetepikan keumuman dalil 

al-Qur’an dan Hadith.44 Perselisihan ini secara tidak 

langsung menunjukkan bahawa al-qiyas al-usuli juga 

terdedah kepada pertikaian sepertimana al-qiyas al-

mantiqi. 

Asasnya, al-qiyas al-usuli terbina melalui empat rukun 

iaitu asl, far‘, ‘illah dan hukm. Menurut al-Nashshar lagi, 

daripada keempat-empat rukun ini, ulama akidah hanya 

menumpukan perbincangan tentang ‘illah sahaja 

memandangkan ketiga-tiga rukun lain lebih tertumpu 

kepada persoalan fikah.45 Dalam hal ini, ulama Ahl al-

Sunnah wa al-Jama’ah menegaskan bahawa penggunaan 

al-qiyas al-usuli yang sempurna mesti berdasarkan kepada 

qanun al-‘illiyyah wa al-sababiyyah (undang-undang 

‘illah-ma‘lul atau sebab-musabab) dan qanun al-tanasuq 

                                                      
43 Kesimpulan tersebut bertepatan dengan sebuah Hadith yang 

bermaksud: “Setiap minuman yang memabukkan adalah arak dan 

setiap yang memabukkan adalah haram.” Lihat Abi al-Husayn 

Muslim bin al-Hajjaj Muslim, Sahih Muslim (Qahirah: Dar Ibn Hazm, 

2008), 574-575 (Kitab al-Ashrabah, Bab Bayan anna Kull Maskar 

Khamar, wa anna Kull Khamar Haram, no. Hadith 2001). 
44 Abu Zahrah, Usul al-Fiqh, 220. 
45 Al-Nashshar, Manahij al-Bahth ‘Ind Mufakkir al-Islam, 88. 

wa al-nizam (undang-undang penyesuaian dan 

ketersusunan) yang dinamakan ia sebagai al-qiyas al-

awla.46 Bagi mencapai kesempurnaan tersebut, al-Buti 

telah menetapkan dua syarat utama bagi al-qiyas al-awla 

dalam binaan akidah dan keyakinan iaitu; pertama, ‘illah 

itu memberi kesan kepada ma‘lul, kedua, ‘illah itu 

hendaklah muttaridat iaitu berlaku berterusan secara jelas 

dan konsisten.47 

Tambah al-Buti, apabila sesuatu ‘illah itu tidak 

mencapai kepada peringkat yang disyaratkan, umpamanya 

tidak jelas keberkesanannya, tetapi cuma semacam 

bersesuaian di antara ‘illah dengan ma‘lulnya, maka itu 

hanyalah suatu al-qiyas bersifat zanni yang tidak diterima 

dalam perkara akidah ketuhanan. Tetapi al-qiyas sebegini 

boleh diterima dalam masalah fikah kerana telah terbukti 

adanya dalil yang qat‘i dan yakin bahawa dalil-dalil yang 

zanni itu telah memadai untuk dijadikan asas dalam 

persoalan ibadat dan hukum fikah. Maka dalam hukum 

fikah yang bersifat amali, suatu ‘illah itu hanya memadai 

dengan syarat tepat pada mundabitah dan tepat juga pada 

mun’akisah, tetapi tidak disyaratkan memberi kesan atau 

sebab. Bahkan memadai ‘illah itu bersesuaian dengan 

ijtihad seorang ulama atau pengkaji bagi membina hukum 

fikah ke atasnya. Maka al-qiyas dalam bidang fikah amali 

pada hakikatnya mempunyai perbezaan yang agak besar 

daripada tabiat al-qiyas dan syarat-syaratnya dalam 

permasalahan akidah atau kepercayaan.48 

Contohnya, jika kita melihat dari jauh adanya khemah 

atau rumah yang banyak di suatu kawasan yang didiami 

manusia, maka kita akan merasa yakin adanya air di 

kawasan tersebut. Kaedah yang menjadikan kita merasa 

yakin adanya air di kawasan tersebut adalah pada ketika itu 

                                                      
46 Ibid., 86; al-Buti, Kubra al-Yaqiniyyat al-Kawniyyat, 44; 50.  
47 Al-Buti, Kubra al-Yaqiniyyat al-Kawniyyat, 44-45. 
48 Ibid. 

telah terlintas dalam fikiran kita dengan cepat tentang 

kawasan lain yang turut didiami manusia. Kemudian 

sepantas itu juga tergambar pada fikiran kita bahawa antara 

sebab terpenting yang menjadikan kawasan itu sesuai untuk 

didiami manusia adalah kecukupan bekalan air untuk 

meneruskan kehidupan. Makna yang difahami ini tidak 

berlaku sebaliknya walaupun dalam sebarang keadaan, 

sepertimana dapat disaksikan bahawa daripada kesan sebab 

(iaitu air) maka wujud musababnya (iaitu kehidupan). 

Ketika itu kita telah menggunakan kaedah al-qiyas pada 

kawasan yang kita lihat dari jauh itu dengan kawasan-

kawasan lain dan kita membuat kesimpulan bahawa adanya 

air di kawasan tersebut sekalipun kita tidak melihatnya 

lagi.49 

Berdasarkan contoh ini juga, umpamanya kita terlihat 

dari jauh bayangan air, maka kita memahami adanya orang 

yang mendiami kawasan tersebut. Kefahaman seperti ini 

hanyalah bersifat zanni atau sangkaan semata-mata yang 

tidak meningkat kepada tahap yakin. Ini kerana ‘illah air 

kepada kehidupan adalah suatu hakikat yang tepat 

berdasarkan bukti keberkesanan iaitu sudah semestinya ada 

air di kawasan tempat tinggal manusia. Adapun ‘illah air 

kepada kewujudan manusia di sekelilingnya hanyalah suatu 

kemunasabahan atau kesesuaian sahaja. Manakala contoh 

lain yang lebih hampir, seperti dilalah setiap kejadian yang 

ada kebersusunan, pengurusan dan pentadbiran yang 

sistematik (iaitu ma‘lul), maka ‘illahnya ialah wujud 

pencipta dan pentadbirnya iaitu Tuhan, Allah SWT.50 Hal 

ini menunjukkan ‘illah tersebut adalah suatu hakikat yang 

pasti iaitu ma’lul itu tidak terpisah dengan ‘illahnya.51 

 

                                                      
49 Ibid. 
50 ‘Illah yang dikemukakan itu bertepatan dengan dalil al-Qur’an yang 

bermaksud: Allah yang menciptakan semua kejadian. Lihat al-Zumar 

(39): 62. 
51 Al-Buti, Kubra al-Yaqiniyyat al-Kawniyyat, 46. 

Dalam persoalan akidah pula, al-qiyas al-usuli 

digunakan dalam pelbagai persoalan antaranya berkaitan 

perbahasan ketuhanan, seperti kewujudan Allah SWT 

dibuktikan dengan menganalisis punca kejadian alam 

semesta. Ini bermaksud, hakikat kejadian alam semesta 

(iaitu ma‘lul) memerlukan sesuatu sebab atau ‘illah untuk 

menciptakan segala kejadian di alam semesta ini. Setelah 

diselidiki secara menyeluruh dan berterusan menerusi al-

istiqra’ (induksi),52 natijahnya ialah semua ‘illah akhirnya 

akan berkumpul kepada sesuatu sebab wajib wujud (wajib 

al-wujud) yang mutlak sebagai pencipta, iaitu Allah SWT 

sahaja.53 Kesimpulan ini menunjukkan bahawa semua 

kejadian alam semesta adalah ma‘lul, sedangkan Allah 

SWT dinisbahkan sebagai ‘illah bagi setiap ma‘lul 

tersebut.54 Penjelasan lebih terperinci mengenai kedudukan 

                                                      
52 Secara umumnya, al-istiqra’ bermaksud meneliti dan mengkaji 

sesuatu perkara secara juz’i dan kemudian membuat kesimpulan atau 

keputusan secara kulli. Kaedah al-Istiqra’ dikatakan sebagai 

pelengkap kepada kaedah al-qiyas al-mantiqi. Lihat Abu Hamid 

Muhammad bin Muhammad al-Ghazali, al-Mustasfa Min ‘Ilm al-Usul 

(Bayrut: al-Maktabah al-‘Asriyyah, 2008), 1:73; al-Nashshar, 

Manahij al-Bahth ‘Ind Mufakkir al-Islam, 51. Namun Ibn Hazm pula 

berpandangan bahawa al-qiyas al-usuli adalah menyamai al-istiqra’. 

Lihat Muhammad Sulayman Dawud, Nazariyyah al-Qiyas al-Usuli: 

Manhaj al-Tajribi al-Islami (Iskandariyyah: Dar al-Da’wah, 1983), 

236. 
53 Setiap manusia berakal akan memahami bahawa setiap sesuatu pasti 

memerlukan atau berhajat kepada yang lain sebagai sebab. 

Dimaksudkan dengan sebab atau ‘illah di sini ialah sesuatu yang 

diperlukan kepadanya dalam kewujudan atau kejadian alam semesta 

ini, manakala dimaksudkan dengan penyebab (musabab) atau ma’lul 

pula ialah sesuatu yang diperlukan atau tersebab daripada sebab. Lihat 

al-Buti, Kubra al-Yaqiniyyat al-Kawniyyat, 286-287. 
54 Terdapat perbincangan yang panjang berkaitan persoalan sama ada 

boleh atau tidak Allah SWT dinisbahkan dan dinamakan sebagai ‘illah 

atau sebab, namun ia tidak menjadi fokus dalam tulisan ini. Lihat 

perbincangan mengenai perkara ini dalam: ‘Ali bin Muhammad al-

Jurjani, Sharh al-Mawaqif, ed. Mahmud ‘Umar al-Dumyati (Bayrut: 

Dar al-Kutub al-‘Ilmiyyah, 1998), 4:104. 

al-qiyas al-usuli melalui konsep sebab-musabab atau 

‘illah-ma‘lul dalam akidah perlulah dirujuk kepada qanun 

al-‘illiyah wa al-sababiyyah. 

Konsep al-Qiyas al-Mantiqi Dalam Pendalilan Akidah 

Berasaskan definisi al-qiyas yang dikemukakan oleh ulama 

Ahl al-Kalam sebagaimana dijelaskan di atas, perbincangan 

al-qiyas al-mantiqi 55 terarah kepada tiga elemen penting 

iaitu; muqadimah al-kubra (penyataan umum), muqadimah 

al-sughra (penyataan khusus) dan al-natijah (kesimpulan). 

Berdasarkan tiga elemen ini pula, al-qiyas al-mantiqi dapat 

diketegorikan kepada dua bahagian. Pertamanya, 

berdasarkan aspek al-surah yang meliputi al-qiyas al-

iqtirani dan al-qiyas al-istithna’i.56 Keduanya, berdasarkan 

aspek al-maddah yang meliputi al-burhan, al-jadal, al-

khitabah, al-syi’r dan al-sufastah atau al-marfudah.57  

Pembuktian akidah melalui kaedah al-qiyas al-mantiqi 

hanya mengambil kira jenis al-burhan sahaja kerana ia 

                                                      
55 Istilah al-qiyas al-mantiqi dikenali juga sebagai al-qiyas al-‘aqli atau 

al-qiyas al-shumul. 
56 Ibn Sina, al-Isharat wa al-Tanbihat, ed. Sulayman Dunya (Misr: Dar 

al-Ma’arif, 1960), 1:425. 
57 Pengertian bagi setiap istilah tersebut ialah: 

i. Al-Burhan iaitu al-qiyas yang tersusun daripada al-qadiyyah atau 

muqadimah yang yakin maka akan menghasilkan al-natijah yang 

yakin. 

ii. Al-Jadal iaitu al-qiyas yang tersusun daripada al-qadiyyah atau 

muqaddimah yang al-mahshurat dan al-musallamat.  

iii. Al-Khitabah iaitu al-qiyas yang tersusun daripada al-qadiyyah 

atau muqadimah yang zan. 

iv. Al-Shi’r iaitu al-qiyas yang tersusun daripada al-qadiyyah atau 

muqadimah yang al-mukhayalah. 

v. Al-Sufastah iaitu al-qiyas yang tersusun daripada al-qadiyyah atau 

muqadimah yang sangkaan palsu atau dusta. 

    Lihat ‘Umar ‘Abd Allah Kamil, Muzakirat fi Taysir al-Mantiq 

(Damshiq: Dar al-Mustafa, 2005), 112. Lima peringkat al-qiyas dari 

aspek al-maddah ini juga disebut sebagai maratib al-hujjaj. Lihat al-

Maydani, Dawabit al-Ma’rifah wa Usul al-Istidlal wa al-Munazarah, 

297. 

terdiri daripada muqadimah bertaraf yakin yang diambil 

daripada salah satu epistemologi atau sumber ilmu yakin 

yang telah ditetapkan. Malah al-Farabi (m. 339H/950M) 

memandang wajib menerima kesimpulan al-qiyas al-

mantiqi ini sehingga beliau menamakan al-qiyas yang al-

burhan sebagai al-qiyas al-yaqini.58  

Walau bagaimanapun, sebilangan ulama berpendapat 

bahawa mempelajari ilmu mantik adalah haram hukumnya, 

termasuklah menggunakan kaedah al-qiyas al-mantiqi, 

kerana beranggapan ilmu mantik boleh membawa kepada 

kesesatan dan kekufuran.59 Namun pendapat ini ditolak 

oleh jumhur ulama Ahl al-Sunnah wa al-Jama’ah yang 

melihat ilmu mantik boleh dimanfaatkan oleh umat Islam. 

Dalam hal ini, al-Ghazali memandang harus mempelajari 

ilmu mantik, kerana para ulama akidah dan fikah telah 

menggunakan ilmu mantik untuk mempertahankan akidah 

Islam daripada serangan golongan sesat dan bidaah. 

Bahkan al-Ghazali turut menyatakan bahawa sesiapa yang 

tidak mengetahui atau mempelajari ilmu mantik, maka ilmu 

mereka tidak boleh dipercayai.60  

Justeru, bagi mencapai al-natijah yang benar dalam 

al-qiyas al-mantiqi, maka al-Ghazali sekali lagi 

menyatakan bahawa terdapat enam sumber ilmu yakin atau 

madarik al-yaqin dalam membentuk sesuatu muqadimah 

iaitu:  

i. Sumber daripada al-hissiyyat atau al-fitriyyat, iaitu 

pengetahuan yang diketahui melalui pancaindera 

                                                      
58 Abi Nasir Muhammad bin Muhammad al-Farabi, “Kitab al-Burhan,” 

dalam al-Mantiq ‘Ind al-Farabi, ed. Majid Fikhri (Bayrut: Dar al-

Mashriq, 1987), 26. 
59 Sa’id ‘Abd al-Latif Fawdah, Tad’im al-Mantiq (‘Uman: Dar al-Razi, 

2001), 5; Muhammad ‘Uthman, Muqaddimah Kitab al-Mantiq Ibn 

Sina (Qahirah: Maktabah al-Thaqafah al-Diniyyah, 2008), 1:9. Lihat 

juga penolakan Ibn Taymiyyah terhadap ilmu mantik yang dijelaskan 

sebelum ini. 
60 Al-Ghazali, al-Mustasfa Min ‘Ilm al-Usul, 1:20. 

manusia yang zahir (al-mushahadat)61 dan batin (al-

mahsusat). Contoh pancaindera zahir seperti 

penglihatan, pendengaran, sentuhan dan sebagainya 

lagi. Manakala contoh pancaindera batin seperti lapar, 

dahaga, sakit dan sebagainya. 

ii. Sumber daripada al-‘aql al-mahdah (al-‘aqliyyat) 

atau al-awwaliyyat, iaitu pengetahuan yang asas dan 

mudah atau difahami sebagai akal semata-mata. Ia 

bersifat al-daruri dan diketahui tanpa memerlukan 

kepada proses berfikir atau bantuan daripada 

pancaindera. Kebenaran yang terhasil tidak dapat 

dinafikan oleh akal yang waras. 

iii. Sumber daripada al-mutawatirat, iaitu pengetahuan 

yang dihukumkan oleh akal dengan perantaraan 

mendengar daripada sekumpulan manusia yang ramai 

sehingga memustahilkan mereka bersepakat untuk 

berdusta. Oleh itu, al-Qur’an dan Hadith yang bersifat 

al-mutawatir adalah termasuk dalam kategori ini. 

iv. Sumber daripada al-asl mathbita bi qiyas akhr, iaitu 

pengetahuan yang diperolehi daripada kesimpulan 

atau al-natijah yang terdahulu sama ada al-hissiyyat, 

al-‘aqliyyat atau al-mutawatirat. Kesimpulan 

daripada al-qiyas ini digunakan untuk membentuk 

muqadimah bagi al-qiyas yang lain. 

v. Sumber daripada al-sam’iyyat, iaitu perkara yang 

diketahui hanya melalui jalan perkhabaran wahyu. 

Mengimaninya merupakan suatu kewajipan kepada 

setiap mukallaf. Termasuk dalam kategori al-

                                                      
61 Bagi mengimbangi pendalilan al-istiqra’, sebilangan ulama 

kontemporari telah menambah sumber al-mujarrabat, iaitu 

pengetahuan yang diperolehi dengan memerlukan akal melihatnya 

sendiri secara berulang-ulang atau melalui kaedah eksperimen dan uji 

kaji (al-mulahazah wa al-tajribah). Lihat ‘Umar ‘Abd Allah Kamil, 

Muzakirat fi Taysir al-Mantiq, 56-57. Namun penulis berpendapat 

bahawa al-mujarrabat ini termasuk dalam kategori al-hissiyyat (al-

mushahadat) atau dalam al-‘aqliyyat. 

sam’iyyat seperti kiamat, syurga, neraka, malaikat dan 

sebagainya lagi. 

vi. Sumber daripada al-asl ma’khwaza min ma’taqadat, 

iaitu pengetahuan yang menjadi pegangan pihak 

lawan. Metode pendalilan sebegini bertujuan untuk 

mengikat atau menolak hujah pihak lawan bagi 

membuktikan kebenaran. Ini bermaksud, muqadimah 

yang tidak salah sudah tentu menghasilkan al-natijah 

yang salah.62 
 

Menetapkan muqadimah yang yakin adalah penting 

bagi menghasilkan suatu al-natijah yang benar dan tepat. 

Tanpa muqadimah yang yakin, maka al-natijah yang 

dihasilkan adalah tidak benar serta tidak dapat dijadikan 

hujah. Sebagai contoh, pembuktian tentang kewujudan 

Allah SWT melalui kaedah al-qiyas al-mantiqi mempunyai 

tiga bentuk: Pertamanya, dalil al-huduth (baharu) alam 

sebagaimana yang dikemukakan oleh al-Ghazali dan al-

Sanusi. Keduanya, dalil al-imkan (mumkin). Ketiganya, 

dalil al-imkan dan al-huduth secara serentak.63 Aplikasi 

kaedah al-qiyas al-mantiqi berasaskan kepada al-qiyas al-

iqtirani al-hamli adalah seperti berikut: 

Muqadimah al-sughra: Alam ini baharu 

Muqadimah al-kubra: Setiap yang baharu mesti 

ada pencipta 

Al-Natijah: Alam ini mesti ada pencipta 

 

                                                      
62 Al-Ghazali, al-Iqtisad fi al-I‘tiqad, 38-40. Sebahagian ulama 

menggunakan istilah yang lain, tetapi ia masih membawa maksud 

yang sama. Lihat Mustafa Sa’id al-Khin dan Muhyi al-Din Dib Mistu, 

al-‘Aqidah al-Islamiyyah: Arkanuha Haqa’iquha Mufsidatuha 

(Bayrut: Dar al-Kalim al-Tayyib, 1996), 83-84.  
63 Muhammad bin Ahmad bin ‘Arafah al-Dusuqi, Hashiyah al-Dusuqi 

‘ala Umm al-Barahin (Bayrut: Dar al-Kutub al-‘Ilmiyyah, 2001), 99. 

Lihat juga Engku Hassan Engku Wok Zin, “Penggunaan al-Qiyas 

Dalam Kitab Umm al-Barahin” (tesis sarjana, Universiti Malaya, 

Kuala Lumpur, 2010), 161-162. 

Mengambil contoh al-Ash’ari pula, ketika 

mengisbatkan sifat ‘Ilm bagi Allah SWT, beliau telah 

mengemukakan dua bentuk al-qiyas al-mantiqi dalam satu 

kenyataannya sebagaimana berikut: 

1. Bentuk al-qiyas yang pertama digunakan untuk 

menafikan bahawa Allah SWT tidak bersifat ‘Ilm: 
 

Muqaddimah al-sughra Sekiranya Allah SWT tidak 

bersifat dengan ‘Ilm, maka 

Dia akan bersifat dengan 

lawan ‘Ilm iaitu kejahilan. 

Muqaddimah al-kubra Sekiranya Allah SWT bersifat 

dengan lawan kepada sifat 

‘Ilm iaitu kejahilan, maka 

mustahil Allah SWT berilmu. 

Al-Natijah Sekiranya Allah SWT tidak 

bersifat dengan ‘Ilm, maka 

mustahil Allah SWT berilmu. 

2. Bentuk al-qiyas yang kedua digunakan untuk 

menafikan bahawa wujudnya sifat lawan kepada ‘Ilm 

bagi Allah SWT: 
 

Muqaddimah al-sughra Sekiranya lawan sifat ‘Ilm itu 

qadim, maka mustahil ia akan 

terbatal. 

Muqaddimah al-kubra Sekiranya mustahil ia 

terbatal, maka mustahil Allah 

SWT menghasilkan ciptaan 

yang hebat. 

Al-Natijah Sekiranya lawan sifat ‘Ilm itu 

qadim, maka mustahil Allah 

SWT menghasilkan ciptaan 

yang hebat. 
 

Kesimpulan kedua-dua bentuk al-qiyas al-mantiqi di 

atas adalah bertujuan untuk mengisbatkan bahawa Allah 

SWT bersifat dengan sifat ‘Ilm dan sentiasa dalam keadaan 

‘Alim, iaitu melalui penggunaan al-qiyas al-mantiqi 

berbentuk al-qiyas al-iqtirani al-sharti. Manakala dari 

aspek al-surah pada al-shakl pula adalah berasaskan al-

shakl al-awwal.64 Ini menunjukkan bahawa al-Ash’ari 

berjaya mengemukakan pendalilan logik ‘aqli untuk 

mengisbatkan sifat ‘Ilm dan ‘Alim bagi Allah SWT dengan 

kukuh. Beliau juga didapati menggunakan sumber ilmu 

yakin dalam menyusun muqadimah bagi al-qiyas al-

mantiqi tersebut. Maka al-qiyas al-mantiqi yang dibentuk 

oleh al-Ash’ari adalah bertaraf al-burhan. 

Walaupun asas pembinaan dan penggunaan kaedah al-

qiyas al-mantiqi telah diketahui, namun bagi 

menambahkan lagi kefahaman terutamanya berkaitan 

keperluan untuk memperolehi kesahihan sesuatu al-qiyas 

al-mantiqi itu, ia hendaklah memenuhi enam syarat berikut: 

i. Sesuatu al-qiyas al-mantiqi hendaklah mengandungi 

tidak lebih daripada tiga penyataan iaitu muqadimah 

al-kubra, muqadimah al-sughra dan al-natijah. 

ii. Sesuatu al-qiyas al-mantiqi hendaklah mengandungi 

tiga al-hadd iaitu al-hadd al-asghar, al-hadd al-akbar 

dan al-hadd al-awsat (atau al-hadd al-mushtarak) 

iii. Sesuatu al-hadd al-awsat (atau al-hadd al-mushtarak) 

hendaklah merangkumi sekurang-kurangnya pada 

salah satu mukadimah tersebut atau kedua-duanya. 

iv. Istighraq al-hadd di dalam sesuatu kesimpulan tidak 

diharuskan sekiranya istighraq al-hadd tersebut 

terdapat di dalam salah satu muqadimah.  

v. Sesuatu al-natijah tidak boleh dikeluarkan dari dua 

muqadimah yang terdiri daripada al-qadiyyah al-

salibah. 

                                                      
64 Menurut ulama mantik, al-shakl al-awwal adalah sebaik-baik al-shakl 

dalam menghasilkan al-natijah. Lihat Sa‘id bin ‘Abd al-Latif Fawdah, 

al-Muyassar Li al-Fahm Ma‘ani al-Sullam (‘Uman: Dar al-Razi, 

2004), 96. 

vi. Sekiranya salah satu daripada dua muqadimahnya 

merupakan al-qadiyyah al-salibah, al-natijahnya 

mestilah juga terdiri daripada al-qadiyyah al-

salibah.65 
 

Berdasarkan penjelasan di atas, ulama Ahl al-Sunnah 

wa al-Jama’ah beranggapan bahawa al-qiyas al-mantiqi 

berkemampuan untuk mendatangkan keyakinan dalam 

akidah, apatah lagi ia dikatakan menepati beberapa dalil al-

Qur’an dalam proses pendalilan tersebut.66 Malah aplikasi 

al-qiyas al-mantiqi dalam perbincangan akidah merupakan 

suatu kaedah yang dimaklumi dan telah diterima oleh 

kebanyakan umat Islam kontemporari hasil daripada usaha 

para ulama silam dalam menulis serta menyebarkan karya-

karya ilmiah mereka.67 Maka itu kedudukan al-qiyas al-

mantiqi dilihat sebagai di antara ilmu terpenting dalam 

memberikan keyakinan keimanan kepada umat Islam. Hal 

ini menjadikan ia sentiasa dipelajari dan diperkembangkan 

dalam setiap peringkat pemikiran bermula seawal 

pendidikan kanak-kanak.68 

Analisis Pendalilan al-Qiyas al-Usuli dan al-Qiyas al-

Mantiqi  

Pemerhatian penulis mendapati bahawa sekurang-

kurangnya terdapat dua kemungkinan atau faktor penting 

                                                      
65 Abu al-‘Ala ‘Afifi, al-Mantiq al-Tawjihi (Qahirah: Matba‘ah Lajnat 

al-Ta’lif wa al-Tarjamah wa al-Nashr, 1947), 79. 
66 Bagi menyokong kenyataan tersebut, al-Ghazali memperkenalkan tiga 

cara pendalilan di dalam al-Qur’an yang disebut sebagai mawazin al-

Qur’an yang dikatakan menepati kaedah pendalilan al-qiyas al-

mantiqi. Lihat al-Ghazali, al-Qistas al-Mustaqim, 11-19. 
67 Penelitian penulis terhadap beberapa buah karya akidah jawi lama 

ulama Tanah Melayu turut mendapati pendalilan al-qiyas al-mantiqi 

digunakan secara meluas oleh mereka dengan menyandarkan kaedah 

tersebut kepada al-Ghazali, al-Sanusi, al-Bayjuri dan lain-lain. 
68 Kanak-kanak seawal usia mereka tujuh tahun telah diajar menghafal 

Sifat 20, kemudian setelah meningkat usia, mereka diajar pula tentang 

dalil naqli dan ‘aqli. 

ulama Ahl al-Sunnah wa al-Jama‘ah seperti al-Buti 

cenderung menggunakan al-qiyas al-usuli berbanding al-

qiyas al-mantiqi dalam pendalilan akidah. Faktor pertama 

disebabkan al-qiyas al-mantiqi mempunyai hubungan 

dengan falsafah klasik Yunani yang diasaskan oleh 

Socrates, Plato dan Aristotle.69 Manakala faktor kedua pula 

disebabkan al-qiyas al-usuli diasaskan oleh tokoh ulama 

Islam terdahulu seperti al-Shafi’i.  

Maka kecenderungan al-Buti menggunakan al-qiyas 

al-usuli dalam pendalilan akidah ini merupakan satu 

percubaan dalam memartabatkan kaedah ulama Islam, serta 

untuk memisahkan daripada terus dikaitkan dengan 

falsafah Yunani. Usaha ini walaupun baik, namun ia 

merupakan suatu usaha yang berat memandangkan jumhur 

ulama akidah bermula daripada al-Ash‘ari, al-Baqillani, al-

Juwayni (m. 478H/1085M), al-Ghazali dan al-Razi 

sehinggalah kepada zaman al-Sanusi, al-Dusuqi (m. 

1230H/1815M), al-Fadali (m. 1236H/1821M) dan al-

Bayjuri (m. 1276H/1860M), mereka semua cenderung 

menggunakan al-qiyas al-mantiqi, apatah lagi al-qiyas al-

usuli lebih sinonim dengan perbahasan Usul al-Fiqh dalam 

ilmu fikah. 

Namun al-Nashshar membawakan tiga hujah daripada 

sebilangan pengkaji yang berpendapat bahawa al-Shafi‘i 

turut terpengaruh atau terkesan dengan konsep falsafah 

Yunani terlebih dahulu sebelum beliau mengasaskan al-

qiyas al-usuli. Tiga hujah tersebut ialah; i) perkembangan 

ilmu mantik dalam Islam bermula sebelum zaman al-

Shafi‘i lagi, ii) al-Shafi‘i menguasai bahasa Yunani, dan iii) 

wujudnya beberapa persamaan antara kaedah al-qiyas al-

usuli dengan kaedah al-tamthil70 yang diasaskan Aristotle. 

                                                      
69 Walaupun dalam masa yang sama dimaklumi bahawa ulama Islam 

seperti al-Ghazali dan lain-lain telah berusaha keras untuk meluruskan 

kembali kaedah al-qiyas al-mantiqi tersebut. 
70 Definisi al-tamthil ialah menetapkan sesuatu hukum juz’i terhadap 

juz’i lain disebabkan terdapat persamaan di antara keduanya, iaitu 

Menurut al-Nashshar lagi, walaupun ketiga-tiga hujah ini 

tidak begitu kukuh untuk dijadikan sandaran kepada 

dakwaan itu, tetapi ia tetap logik diketengahkan sebagai 

salah satu faktor terdedahnya ulama Ahl al-Sunnah wa al-

Jama‘ah silam termasuk al-Shafi‘i terhadap kaedah al-qiyas 

al-mantiqi Yunani. Maka keadaan sebegini dikatakan 

menjadi pendorong kepada al-Shafi‘i memperkenalkan 

konsep al-qiyas al-usuli dalam ilmu Usul al-Fiqh.71 

Walau bagaimanapun, menurut ‘Umar ‘Abd Allah 

Kamil, sekurang-kurang terdapat empat kelemahan dan 

kekurangan al-qiyas yang dikemukakan oleh Aristotle yang 

kemudiannya dibaiki oleh ulama Islam, iaitu: 

i. Penggunaan al-qiyas yang diasaskan oleh Aristotle 

tanpa melakukan sebarang perubahan dan 

penambahbaikan yang akan membawa kepada 

kejumudan pemikiran. 

ii. Kaedah al-qiyas tersebut tidak mengandungi 

pengetahuan baru, ia tidak lebih daripada apa yang 

terkandung dalam muqaddimah al-kubra sahaja. 

Descartes menyatakan bahawa al-qiyas Aristotle 

hanya menjelaskan “sesuatu yang telah aku ketahui 

tetapi tidak menjelaskan perkara yang tidak aku 

ketahui.” 

iii. Keputusan atau al-natijah yang lahir hanyalah bersifat 

tahsil al-hasil, kerana kandungan al-natijah tersebut 

telah wujud dalam muqadimah al-kubra. 

                                                      
juz’i pertama merupakan asl, manakala juz’i kedua adalah far’. Malah 

al-tamthil juga boleh diertikan sebagai menghukum sesuatu dengan 

hukuman sifat sesuatu lain yang mempunyai persamaan dari sudut 

‘illah kedua-duanya. Lihat Abu Hamid Muhammad bin Muhammad 

al-Ghazali, Mi‘yar al-‘Ilm fi al-Mantiq, ed. Ahmad Shams al-Din 

(Bayrut: Dar al-Kutub al-‘Ilmiyyah, 1990), 154; al-Nashshar, Manahij 

al-Bahth ‘Ind Mufakkir al-Islam, 51. Bandingkan pengertian al-

tamthil ini dengan konsep al-qiyas al-usuli yang dijelaskan di atas. 
71 Al-Nashshar, Manahij al-Bahth ‘Ind Mufakkir al-Islam, 61-62. Lihat 

juga perbincangan sebelum ini yang menyentuh wujudnya peranan 

akal dalam kaedah al-qiyas al-usuli. 

iv. Kaedah al-qiyas Aristotle hanya berbentuk suri 

(bentuk atau format) sahaja tanpa melihat kepada 

realiti sebenar,72 kerana ia hanya memenuhi syarat 

suri bukannya atas kebenaran maklumat dalam al-

qadiyyah (penyataan).73 
 

Justeru, ulama Ahl al-Sunnah wa al-Jama‘ah 

khususnya al-Ghazali, telah menyaring dan meluruskan 

kembali kaedah ilmu mantik agar ia dapat digunakan dalam 

wacana pengajian Islam. Namun Ibn Taymiyyah 

dilaporkan tetap menolak al-qiyas al-mantiqi ini dan hanya 

menerima al-qiyas al-awla, iaitu merujuk kepada kaedah 

al-qiyas yang menjadikan hukum yang dikeluarkan adalah 

lebih daripada apa yang disebut oleh dalil.74 Ibn Taymiyyah 

juga menyatakan bahawa al-qiyas al-awla banyak 

digunakan dalam al-Qur’an termasuk berkaitan persoalan 

akidah.75 Contohnya, pada ayat Yasin (36): 81 dan al-Isra’ 

(17): 99, Allah SWT didapati menyamakan antara hari 

kebangkitan dengan penciptaan langit dan bumi.  

Bentuk al-qiyas al-awla di sini menunjukkan bahawa 

penciptaan langit dan bumi adalah perkara yang lebih besar 

daripada penciptaan manusia. Maka sudah tentu Allah 

SWT berkuasa menciptakan sesuatu yang lebih besar 

daripada penciptaan manusia.76 Selain al-qiyas al-awla, 

                                                      
72 Selain aspek al-surah, kaedah al-qiyas menurut ulama Ahl al-Sunnah 

wa al-Jama‘ah turut menekankan aspek al-maddah yang al-burhan 

berasaskan madarik al-yaqin. Hal ini merupakan antara perbezaan 

utama antara mantik Yunani dan mantik Islam. 
73 ‘Umar ‘Abd Allah Kamil, Muzakirat fi Taysir al-Mantiq, 53. 
74 Ahmad bin ‘Abd al-Halim bin Taymiyyah, Sharh al-‘Aqidah al-

Asfahaniyyah, ed. Sa‘id bin Nasir bin Muhammad (Riyad: Maktabah 

al-Rushd, 2001), 96. Bandingkan dengan al-qiyas al-awla yang 

dikemukakan ini dengan al-qiyas al-awla yang dibincangkan dalam 

konsep al-qiyas al-usuli di atas. 
75 Ibid., 96-97; Ibn Taymiyyah, al-Radd ‘ala al-Mantiqiyyin, 194; 395-

396. 
76 Ibn Taymiyyah, al-Radd ‘ala al-Mantiqiyyin, 395-396; Abi ‘Abd 

Allah Muhammad bin Abi Bakar Ayyub al-Jawziyyah, I‘lam al-

dalam al-Qur’an juga dikatakan terdapat beberapa bentuk 

al-qiyas lagi seperti al-qiyas al-‘illah, al-qiyas al-dilalah 

atau al-qiyas al-tamthil, al-qiyas al-shabah, al-qiyas al-

khalf dan sebagainya lagi.77 

Dalam hal ini, menurut ‘Isa Manun, secara umumnya 

al-qiyas pada pandangan ulama Usul al-Fiqh adalah 

merujuk kepada pendalilan dengan hukum sesuatu ke atas 

sesuatu yang lain, tetapi dengan tidak menjadikan salah 

satu daripadanya itu umum. Kefahaman sebegini menurut 

ulama Ahl al-Kalam khususnya ulama mantik sesuai 

dinamakan sebagai al-tamthil atau al-qiyas al-tamthil. Ini 

kerana ulama Ahl al-Kalam mengkhususkan nama al-qiyas 

kepada proses pendalilan daripada hukum yang bersifat 

umum ke atas yang bersifat khusus, sedangkan ulama Usul 

al-Fiqh sebaliknya.78 Disebabkan itu, ulama Ahl al-Kalam 

telah membahagikan proses pendalilan mantik terbahagi 

kepada tiga keadaan:  

i. Pendalilan dengan hukum juz’i ke atas juz’i yang lain 

iaitu al-qiyas al-usuli atau ia dikenali juga sebagai al-

tamthil. 

ii. Pendalilan dengan hukum juz’i ke atas kulli 

dinamakan sebagai al-istiqra’. 

iii. Pendalilan dengan hukum kulli ke atas juz’i 

dinamakan sebagai al-qiyas al-mantiqi.79 
 

Pembahagian ini secara tidak langsung 

menggambarkan wujudnya beberapa perbezaan di antara 

al-qiyas al-usuli dan al-qiyas al-mantiqi. Dalam hal ini, al-

                                                      
Mawaqqi’in ‘an Rabb al-‘Alamin, ed. Abi ‘Ubaydah Mashhur bin 

Hasan Ala-Sulayman (Al-Mamlakah al-‘Arabiyyah al-Sa’udiyyah: 

Dar Ibn al-Jawzi, 1423H), 2:267. 
77 ‘Abd al-Karim Nawfan ‘Ubaydat, al-Dilalat al-‘Aqliyyat fi al-Qur’an 

(Urdun: Dar al-Nafa’is, t.t), 459-476. Lihat juga beberapa jenis al-

qiyas al-usuli yang disebutkan oleh ulama Ahl al-Sunnah wa al-

Jama’ah dalam perbincangan di atas. 
78 ‘Isa Manun, Nibras al-‘Uqul fi Tahqiq al-Qiyas, 44. 
79 Muhammad Sulayman Dawud. Nazariyyah al-Qiyas al-Usuli, 236. 

Namlah merumuskan bahawa terdapat sekurang-kurangnya 

lima perbezaan di antara al-qiyas al-usuli dan al-qiyas al-

mantiqi tersebut seperti mana berikut: 

i. Bentuk al-qiyas al-mantiqi tersusun daripada dua 

penyataan muqadimah atau lebih. Apabila benar 

kedua-dua atau semua mukadimah tersebut, maka 

ianya melazimi kebenaran al-natijah. Contohnya, 

alam berubah-ubah, setiap yang berubah-ubah adalah 

baharu, maka alam adalah baharu. Manakala al-qiyas 

al-usuli tidak semestinya tersusun daripada dua 

muqadimah atau lebih, kadang-kadang ianya tersusun 

dengan satu muqadimah sahaja.80 Contohnya, seperti 

seorang yang mengetahui bahawa perkara yang 

memabukkan adalah haram. Maka dia tidak 

memerlukan kepada penyataan lain dalam 

menghukum ke atas dadah atau tuak bahawa ianya 

juga adalah haram, cukup memadai dengan 

mengetahui bahawa dadah atau tuak memabukkan 

serta menghilangkan kewarasan akal. 

ii. Kaedah al-qiyas al-mantiqi tidak dianggap sebagai 

dalil syarak di sisi ulama Usul al-Fiqh kerana objektif 

daripada al-qiyas al-mantiqi itu adalah bertujuan 

menjelaskan undang-undang akal. Ini berbeza dengan 

al-qiyas al-usuli kerana ianya merupakan pengisbat 

hukum syarak berdasarkan kepada al-Qur’an dan 

Hadith. 

iii. Kaedah al-qiyas al-mantiqi tidak memerlukan ijtihad 

padanya,81 berbeza dengan al-qiyas al-usuli yang 

berdiri di atas ijtihad dan proses berfikir. 

                                                      
80 Harus menghilangkan atau membuang salah satu muqadimah dan juga 

al-natijah dalam al-qiyas sekiranya pengetahuan mengenai 

muqadimah atau al-natijah itu adalah jelas difahami dan telah 

diketahui. Lihat Sa’id bin ‘Abd al-Latif Fawdah, al-Muyassar Li al-

Fahm Ma‘ani al-Sullam, 103. 
81 Menurut ulama mantik, penghasilan ilmu dengan kaedah ijtihad tidak 

selalunya menghasilkan kesimpulan bersifat yakin, malah ijtihad 

hanya menghasilkan kesimpulan yang bersifat zan. Sedangkan 

iv. Bentuk al-qiyas al-mantiqi adalah proses pendalilan 

dengan kulli ke atas juz’i, manakala al-qiyas al-usuli 

pula ialah proses pendalilan dengan juz’i ke atas juz’i. 

v. Ulama mantik mengkhususkan al-qiyas al-usuli 

dengan nama al-qiyas al-tamthil dan ianya 

menghasilkan zan, berbeza dengan al-qiyas al-mantiqi 

kerana bagi mereka ianya menghasilkan yakin.82 
 

Berdasarkan ciri-ciri yang dinyatakan, didapati 

perbezaan antara al-qiyas al-usuli dan al-qiyas al-mantiqi 

merangkumi perselisihan berkaitan kaedah bentuk 

penggunaan, syarat-syarat yang perlu diikuti, fungsi serta 

kedudukan kedua-duanya dalam wacana pengajian Islam. 

Ketidaksepakatan tersebut menyebabkan wujudnya 

pertikaian mengenai kedudukan kedua-dua al-qiyas ini, 

khususnya al-qiyas al-usuli, dalam pendalilan akidah. 

Hakikatnya, kedua-dua al-qiyas ini bersetuju meletakkan 

pendalilan akal sebagai salah satu kaedah dalam 

perbahasan akidah. Malah al-Buti secara jelas 

menyebutkan bahawa al-qiyas al-usuli yang digunakan 

dalam akidah mesti didasari oleh al-istiqra’ yang 

merupakan antara kaedah penting dalam pendalilan mantik. 

Bagi mendamaikan perselisihan tersebut, dua jalan 

berikut dicadangkan iaitu; sama ada menerima kedua-dua 

al-qiyas tersebut dalam pendalilan akidah, atau al-qiyas al-

mantiqi dikhususkan untuk perkara akidah dan al-qiyas al-

usuli dikhususkan untuk perkara fikah. Walau 

bagaimanapun, penulis melihat kedua-dua al-qiyas 

mempunyai kekuatan masing-masing dalam membuat 

kesimpulan tentang perkara akidah. Disebabkan itu, jika 

timbul persoalan manakah yang lebih baik untuk digunakan 

                                                      
perbahasan akidah melalui kaedah al-qiyas al-mantiqi bertujuan untuk 

menghasilkan kesimpulan bersifat yakin sahaja. 
82 Muhammad Ibrahim ‘Abd al-Rahman al-Namlah, “Al-Masa’il al-

Fiqhiyyah allati Ankar Ibn Hazm al-Istidlal biha bi al-Qiyas” (Tesis 

doktor falsafah, Jami‘ah Umm al-Qura’, Makkah, 2013), dicapai 17 

September 2014, https://uqu.edu.sa/page/ar/131119. 

dalam pendalilan akidah, sama ada al-qiyas al-usuli atau al-

qiyas al-mantiqi, penulis berpandangan bahawa 

menggabungkan kedua-dua bentuk al-qiyas adalah 

pendekatan terbaik untuk mengukuhkan sesuatu 

penghujahan.  

Ini kerana, setiap manusia mempunyai kadar 

penerimaan, kefahaman dan pemikiran yang berbeza-beza. 

Kemungkinan seseorang individu lebih mudah memahami 

kaedah al-qiyas al-mantiqi berbanding al-qiyas al-usuli 

atau sebaliknya. Mungkin juga terdapat individu yang perlu 

kepada kedua-dua kaedah tersebut sekaligus untuk 

memahami sesuatu perbahasan akidah. Bahkan mungkin 

juga terdapat individu yang berkemampuan memahami 

kedua-dua kaedah tersebut sehingga bertambah kukuh 

keimanan dalam diri mereka. Ini bermaksud, kedua-dua 

konsep al-qiyas yang dibincangkan ini mempunyai peranan 

dan kedudukan yang tersendiri dalam menetapkan akidah 

Islam. 

Rumusan 
Akidah merupakan suatu perkara yang berkaitan dengan 

kepercayaan dan keyakinan di dalam hati sehingga jiwa 

menjadi tenang kerana tiada lagi keraguan dan kesamaran 

untuk beriman kepada setiap perkara dalam Rukun Iman. 

Bagi memperolehi keyakinan tersebut, ulama Ahl al-

Sunnah wa al-Jama‘ah, khususnya Asha‘irah, telah 

menyusun sebuah metodologi pendalilan berasaskan dalil 

naqli dan dalil ‘aqli. Pendalilan ‘aqli secara khususnya 

merujuk kepada hujah mantik dalam menetapkan perkara 

akidah, antaranya berdasarkan kaedah al-qiyas. 

Perbincangan mengenai pendalilan al-qiyas dalam 

perbahasan akidah meliputi dua bentuk iaitu al-qiyas al-

usuli dan al-qiyas al-mantiqi. Namun al-qiyas al-usuli 

seringkali dikaitkan dengan dalil dalam fikah, manakala al-

qiyas al-mantiqi pula seringkali dikaitkan dengan dalil 

dalam akidah. 

Sebahagian ulama didapati menggunakan kaedah al-

qiyas al-mantiqi dalam perbahasan akidah dan sebahagian 

lagi menggunakan al-qiyas al-usuli. Namun ulama mantik 

beranggapan bahawa al-qiyas al-usuli adalah menyamai 

atau sebahagian daripada kaedah al-tamthil dalam ilmu 

mantik. Pada masa yang sama, penggunaan al-qiyas al-

mantiqi dalam pendalilan akidah turut dipertikaikan kerana 

dikatakan mempunyai hubungan dengan falsafah Yunani. 

Dalam hal ini, penulis melihat perbezaan yang timbul tidak 

sampai kepada tahap kedua-dua al-qiyas tersebut ditolak 

secara mutlak, sebaliknya ia masih berada dalam ruang 

lingkup manakah yang lebih utama sahaja. Apatah lagi 

kaedah al-qiyas lain yang dikemukakan masih mempunyai 

kaitan, walaupun secara tidak langsung, dengan ilmu 

mantik. 

Oleh itu, penulis berpandangan bahawa 

menggabungkan kedua-dua al-qiyas adalah pendekatan 

terbaik untuk mengukuhkan sesuatu penghujahan. Penulis 

melihat kedua-dua bentuk al-qiyas tersebut mempunyai 

kekuatan masing-masing dalam membuat kesimpulan 

tentang perkara akidah. Dapatan juga menunjukkan bahawa 

peranan akal yang diterima oleh ulama Ahl al-Sunnah wa 

al-Jama‘ah adalah bersifat sederhana atau wasatiyyah, iaitu 

tidak terlalu bebas terbuka seperti Mu’tazilah dan 

liberalisme, dan tidak juga terlalu jumud tertutup 

sebagaimana Hashawiyyah dan Salafiyyah Wahabiyyah. 

Bahkan dengan menguasai ilmu mantik, umat Islam dapat 

memelihara akidah daripada penyelewengan oleh pelbagai 

aliran dan ideologi moden. Ini bermaksud, pengajian ilmu 

mantik mempunyai kepentingan yang signifikan kepada 

manusia dan ia perlu diperkukuhkan lagi di Malaysia dari 

semasa ke semasa. 

